
					ఈ పుట అచ్చుదిద్దబడ్డది

దునిమితి నాజిలో దోర్బలశక్తి; - నెనయ నారావణుఁ డేతెంచి యిటకు,

గదియుచు నాకనుగవ మ్రోల నిలిచె - నిది చిత్ర మేర్పడ నెఱిఁగింపు" మనుడు

"జననాథ! యాబ్రహ్మసంతతియందు జనియించి నట్టి దుర్జనుని రావణునిఁ8260

దెగటార్చి తటుగాన దేవ! యాహత్య - దగిలి యేతెంచి ముందటఁ దోఁచె మీకుఁ;

గడఁక నీపాప మక్కడఁ బాపి వేగ - కడచిపోయినఁ గాని కార్యంబు గాదు;

అవనీశ! మీయాత్మ నబ్జసంభవునిఁ - దవిలి తలంపుము; దలఁచిన నతఁడు

అతిముదంబున వచ్చి యమరులుఁ దాను - మత మెఱింగించెడి మనువంశతిలక;

యనవుడుఁ బుష్పక మవనికి డించి - తనమదిలోపలఁ దాత్పర్యమొప్ప,

భూమిశుఁ డప్పు డంబుజసంభవునిని - గావించి తలఁప నక్కడి కేగుదెంచె;

నఖిలదిక్పాలురు నఖిలదేవతలు - నఖిలసంయములును నందందఁ గొలువఁ

బ్రేమ నిట్టేతెంచి ప్రియపూర్వకముగ - రాముతోఁ బలికె నారాజీవభవుఁడు;

"దేవ! రాఘవ ! యేమితెఱఁగున నన్ను - రావించి” తనవుడు రఘువల్లభుండు

తనముఖంబునఁ దోఁచు తత్క్రమం బెల్ల - వినిపింప నాతఁడు విస్మయంబంది,
8270

"దేవ! దైత్యుఁడు నాదుతేజంబునందు - నీ వసుమతిఁ బుట్టి యిన్ని పాపముల

నురుతరంబుగఁ జేసి యుగ్రత మెఱయఁ - బరికింపఁ బిదప నిష్పాపుఁడై పొలిసె;

ధరణిపై విప్రుండు దనకులక్రమము - నరసి తా నిలుపక యన్యవర్తనము

నరయుచు నతులదోషాచారుఁ డైన - గురుదూషకుం డైనఁ గులశిక్షుఁ డైన

నారయ గోబ్రహ్మహత్యాదిఘోర - దారుణకర్ముఁ డై తనరువాఁ డైన

వధకు నర్హుఁడు గాఁడు వసుధపై నెన్ని - విధముల నైనను వివరించి చూడ

నట్టి దుర్జనునకు నట్టిక్రూరునకు - నట్టిపాపాత్తున కాజ్ఞ యే మనిన

నతనికులంబున కంత్యంబుఁ జేసి - పతి తనభూమిలోపల నుండనీక,

తగ వెడలించుట దండంబు సుమ్ము - జగతీశ! యిపుడు విశ్రవసుపుత్రుండు

మోక్షంబుఁ గోరి నీముందటఁ దోఁచె - మోక్షకామునిఁ జేయు ముదమున నిపుడు
8280

భావించి నీపేర భవునిఁ బ్రతిష్ఠఁ - గావింపు మున్నీటికట్టపై నొప్ప

రమణమై నొకముహూర్తములోన ననుచుఁ - గ్రమమొప్పఁ దెలిపి యాకమలజుం డరిగె




శ్రీరాములు లింగప్రతిష్ఠ సేయుట


నావేళ రఘురాముఁ డాసన్నుఁ డైన - పావని నీక్షించి పలికె నిట్లనుచు,

"సన్నుతబలశౌర్య! సాహసధుర్య! - పన్నగాశనవేగ! పరమానురాగ!

మాకార్య మీడేర్చి మము నుద్ధరించి - మాకీర్తి నెగడించి మముఁ బ్రోచి తీవు;

వినయవిక్రమధైర్యవిఖ్యాతులందు - నినుఁ బోల రెవ్వరు నిఖిలలోకములఁ;

గావున నిపు డొక్కకార్య మీడేర్పు - మావార్త యెఱిఁగింతు మది యెట్టులనిన

నగచరాధీశ! యత్యంతవేగమున - నగణితఫలరాశియగు కాశి డాసి

"https://te.wikisource.org/w/index.php?title=పుట:Ranganatha_Ramayanamu.pdf/547&oldid=433255" నుండి వెలికితీశారు

		 ఈ పేజీలో చివరి మార్పు 9 మార్చి 2024న 20:03కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

